
Жер ресурстарын басқару агенттігі мен Қазақ агротехникалық университеті ынтымақтастық туралы меморандум жасады 

· 2

АСТАНА. 21 мамыр. ҚазАқпарат - Бүгін ҚР Жер ресурстарын басқару агенттігінің төрағасы Қадырхан Отаров пен С. Сейфуллин атындағы Қазақ агротехникалық университетінің ректоры Ақылбек Күрішбаев ынтымақтастық жөніндегі меморандумға қол қойды.

Аталған меморандумның мақсаты - агенттікке және оның бөлімшелеріне кәсіби мамандар даярлауда бірігіп іс-шаралар ұйымдастыру, жерге орналастыру және жер кадастры саласында бірлесіп ғылыми-зерттеу жұмыстарын жүргізу.

Осыған орай, тараптар агенттік пен оның бөлімшелерінде университет студенттері мен түлектерін өндірістік тәжірибе мен тағылымдамалардан өтуге қолайлы жағдайды қалыптастыруға жәрдемдесетін болады. Бұдан бөлек, екі тарап бірлесе отырып, жерді басқару саласында оқу-әдістемелік әдебиеттер дайындауды да жоспарлауда.

Аталған шараға орай өткен кездесу барысында агенттік төрағасы Қ. Отаров агроэкология, жерге орналастыру, кадастр және жылжымайтын мүлік, топырақты қорғау технологиясы, егін шаруашылығы және топырақ құнарлылығын басқару жүйесін ілгерілету бағытында оқу бағдарламаларын күшейту қажеттігін атап өткен болатын. «Егін шаруашылығы, агрономия және жер қатынастары саласында экономикалық және технологиялық ілгері жылжуға қол жеткізу үшін ауыл шаруашылығы мен нарықтық экономиканың әртүрлі саласында терең білімі бар жаңа формациядағы мамандар аса қажет», - деді Қ. Отаров.

